
له‌به‌ر ئازاری ژینی ناله‌باری
ده‌ناڵێ بولبولی شه‌یدا به‌زاری
به‌ سۆز و داخه‌وه‌ ده‌یگوت فه‌قیرم
په‌ڕ و پۆم هه‌ڵوه‌ری، بێ واده‌ پیرم
مه‌لێکی فێری دارستان و لێڕ بێ
قه‌فه‌ز پیری ده‌کا با شووی له‌ زێڕ بێ
ته‌لار و سه‌رسه‌را و کۆشک چ دێنێ
که‌ کۆیله‌ وه‌رهه‌می تێدا هه‌ڵێنێ
له‌ گه‌ڵ کازیوه‌ بۆی نه‌فڕم چڵاو چڵ
نه‌بینم گوڵ، چلۆن ئارام ده‌بێ دڵ
چ خۆشه‌ عیشق و سه‌رمه‌ستی، چ خۆشه
چ خۆشه‌ ژین به‌ سه‌ربه‌ستی، چ خۆشه‌
چ تاڵه‌ کۆیله‌تی و دیلی، چ تاڵه
به‌ که‌م بێ ژینی وا پڕ ئاه‌ و ناڵه
من و کونجی قه‌فه‌ز ئه‌ی داد و بێداد
ئه‌من دیلم، قه‌لیش سه‌ربه‌ست و ئازاد
له‌ سوێی هێلانه‌که‌م له‌ت له‌ت بوو جه‌رگم
له‌ تاوی گوڵ نه‌مام، نیزیکه‌ مه‌رگم
ده‌بێ چه‌ند به‌رد له‌ هێلانه‌م کرابێ ؟
گوڵی سوورم چلۆن په‌ڕپه‌ڕڵ کرابێ ؟
ده‌بێ چۆن فێر کرابێ باڵ بکا کل
له‌ به‌ر پللاری دوژمن بێچوه‌ بولبول
ده‌سا ئه‌و ڕاوکه‌ره‌ کوێر بێ له‌ چاوان
منی خسته‌ قه‌فه‌ز بێ سووچ و تاوان
چ ئینسافه‌ ئه‌من به‌و ده‌نگی خۆشم
ئه‌سیر و دیل و زیندانی و خه‌مۆشم
به‌ڵام ئێستا قه‌لی ڕووڕه‌ش له‌ گوڵزار
به‌ قاڕه‌قاڕ ده‌دا گوێی خه‌ڵکی ئازار
گوتم ئه‌ی بولبولی خه‌مگینی دڵمه‌ند
مه‌ناڵێنه‌ له‌ ده‌س داو و له‌ ده‌س به‌ند
بزانه‌ تۆ، ئه‌وه‌ی ئه‌هلی هونه‌ر بێ
ده‌بێ یا ده‌س به‌سه‌ر یا ده‌ربه‌ده‌ر بێ
هونه‌رمه‌ند و ژیانی خۆش مه‌حاڵه‌                                          هونه‌رمه‌ند ڕه‌نجه‌ڕۆیه‌، ژینی تاڵه‌
ورینگه‌ خۆشه‌که‌ت بۆ تۆ به‌ڵایه
ئه‌تۆ خۆش خوێنی حاڵت بۆیه‌ وایه‌
ئه‌گه‌ر نه‌تبا ورینگه‌ و ده‌نگی وا خۆش
به‌ڕه‌ڵڵا بووی وه‌کوو ئه‌و ڕوو ڕه‌شه‌ تۆش
منیش ئه‌ی بولبولی به‌ندی وه‌کوو تۆم
وه‌ها دوورم له‌ هیلانه‌ و گوڵی خۆم
منیش وه‌ک تۆ له‌ کیسم چوو گوڵی سوور
منیش هێلانه‌که‌م لێکراوه‌ خاپوور
منیش بابرده‌ڵه‌ی به‌ر گێژه‌ڵووکه‌م
ده‌مێک له‌و قوڵکه‌، تاوێک له‌و چڵووکه‌م
منیش زۆرداری پرزه‌ی لێ بڕیوم
منیش به‌دکاری بواری لێ ته‌نیوم
منیش بێدادی شاباڵی شکاندم
به‌ ناکامی له‌ خوێناوی تلاندم
منیش چونکه‌ بڕێک خاوه‌ن هونه‌ر بووم
هه‌میشه‌ ڕه‌نجه‌ڕۆ بووم، ده‌ربه‌ده‌ر بووم
هه‌زار گۆوه‌ند و سه‌د په‌ندم به‌سه‌ر هات
له‌ ئامێزم نه‌گرتوه‌ بووکی ئاوات
هه‌زار سوڕکه‌م له‌ بن هه‌نگڵ دراوه‌
ده‌مم گیراوه‌، چاوم به‌ستراوه‌
له‌ ئامێزی گه‌رم بێ به‌ش کراوم                                                وه‌کوو تۆ تووشی ڕۆژی ڕه‌ش کراوم
ژیانم پڕ له‌ ڕه‌نج و ده‌رد و داخه‌
ئه‌وه‌ گیرساومه‌وه‌ له‌و کێو و شاخه
که‌سێک نه‌ی پرسی ، نه‌یزانی چلۆنم
له‌ یادان چوومه‌وه‌، چیرۆکه‌ کۆنم

